
Greatness of Sanskrit

సంస్కృతమహత్త్వమ్

(విశ్వసంస్కృతశతాబ్దిగ్రన్థాన్తర్గతమ్      లేఖనమ్)

సంస్కృతమహత్త్వం గ్రన్థోపక్రమశ్చ  
దేవాసురదైత్యదానవరాక్షసాద్యఖిలదేవయోనినిర్విశేషసమాదృతమ్ ,

నిఖిలమానవమఙ్గలప్రదమ్  ,

సనాతనజైనబౌద్ధచార్వాకదైశికవైదేశికసకల    -
వైదికావైదికమతమతాన్తరానుయాయిజనమనోమోదకం 
సంస్కృతం హి సుసంస్కృతానామార్యాణాం జీవనసర్వస్వమ్,

సర్వాదిజగద్గురోర్బ్రహ్మణో  ముఖేభ్యః స్వయం
ప్రవృత్తా  వాక్, దేవానాం సర్వవ్యవహారప్రసూర్దివ్యా   చామోఘా చ గీః,
వేదోపవేదబ్రాహ్మణారణ్యకోపనిషత్స్మృతిపురాణోపపురాణశిక్షాకల్ప -
వ్యాకరణనిరుక్తచ్ఛన్దోజ్యౌతిషన్యాయవైశేషికసాఖ్యయోగమీమాంసావేదాన్తాది  -
సర్వదర్శనకోషకావ్యనాటకాఖ్యానకాఖ్యాయికాలడూఆరచతుఃషష్టికలా -

సఙ్గీతచతుర్వర్గగజగవాశ్వపురుషలక్షణచికిత్సాగ్రన్థేతిహాసాఙ్గసూత్ర      -
జాతకభాష్యవార్తికవ్యాఖ్యాద్యఖిలవాడ్మయ-జన్మభూః,
నిఖిలవిశ్వభాషాఽఽదిజననీ,మానవజీవనస్యాదిమధ్యావసానేషు సదా
సమపేక్షితా వాణీ ।
అథవా సంస్కృతభాషాయా వయం కాన్ గుణాన్ గాయామ ?గాయన్తోఽపి చ
కథం తేషాం పారమాసాదయామ ? ఇయం హి భాషాఽస్మాసు భారతీయత్వం
జాగరయతి,భారతీయేష్వేకతాం సఞ్చారయతి, న కేవల భారతీయాః
ప్రాదేశికీరేవ ,యావద్ వైదైశికీరపి   భాషాః పరిష్కరోతి,
మానవమాత్రస్య  మస్తిష్కం సంస్కరోతి, తత్ర జ్ఞానవిజ్ఞానప్రభాం  
ప్రసారయతి , తద్ధృదయే  సర్వదాఽఽనన్దసన్దోహమారోహయతి  ,
సత్పథప్రవృత్తిం   జనయతి, సద్గుణగౌరవం  ప్రకటయతి ,
విశ్వబన్ధుతాం  విస్తారయతి, సర్వభూతేష్వేకత్వం ప్రదర్శయతి ,
సర్వతః శాన్తిం సంస్థాపయతి ,త్యాగం, తపః, సన్తోషం,

సేవాం చ శిక్షయతి, విశ్వకల్యాణభావనాముద్భావయతి,
పఞ్చశీలపరిశీలనమావిర్భావయతి,జ్ఞానవిజ్ఞానయోః 
సమన్వయమాతనోతి,భుక్తిం ముక్తిం చావిరోఘేనోద్వేలయతి,
ధర్మార్థకామమోక్షాంశ్చతురోఽపి  పురుషార్థానూ  సాధ్యతయా
సముపస్థాపయతి , ఐహికమాముష్మికం చేత్యుభయవిధమప్యుత్కర్షం
సమ్పాదయతి, కర్మణి,జ్ఞానే , భక్తౌ చ సమమనుయునక్తి, సత్యం,
శివం,సున్దరం  తత్కిమపి తత్త్వం సన్నిధాపయతి,వాచి లాలిత్యం
సిఞ్చతి,మాధుర్యధారాభిః కర్ణౌ కృతార్థయతి , విశ్వస్యాపి
విశ్వస్య చేతశ్చమత్కరోతి,పూర్వేషామపి పూర్వజానాం యశశ్చ
సంస్మారయతి । కిం బహునా, ఇయం కల్పలతేవ నః కిం కిం న సాధయతి ?

ఏషా చ భారతే సముద్భూతాపి గఙ్గేవ  సర్వత్ర జేగీయతే, సర్వానేవ
చ పావయతి ।భారతే వైదికా  అవైదికాశ్చేత్యుభయేఽపి  సమ్ప్రదాయాః
స్వస్వవిచారపరిపాటీప్రబన్ధేషు   భాషాన్తరాణి స్వీకుర్వాణా
అపి యద్యత్ స్థాస్నుతాం , స్పష్టతాం ,మాన్యతాం చ నినీషన్తి,
తత్తదస్యామేవ భాషాయాం ప్రతినిబధ్నన్తి  । స్వస్వాభిమతం చ
మతం సర్వజనసంవేద్యతాం నేతుం జైనాః ,బౌద్ధా అపీమామేవ భాషాం
పురా సంశ్రయన్తే  ।చార్వాకా లోకాయతాశ్చాపి స్వస్వదర్శనాన్యస్యామేవ
భాషాయాం ప్రబధ్నన్తి  ।యావద్ బహిరపి భారతాద్ దూరదూరతరేషు దేశేషు
సంస్కృతసాహిత్యం సర్వతోఽప్రతిహతప్రసరం   ప్రవిశతి  । వేదేషు,

దర్శనేషు,పురాణేషు,కావ్యేషు, తథావిధేషు చాన్యేషు విషయేషు
పాశ్చాత్యైర్విద్వద్భిః  కృతా గవేషణాస్తేషాం సంస్కృతభాషాభిరుచేః
ప్రబలాని  ప్రమాణాని  సన్తి ।
యస్మిన్ కస్మింశ్చిద్దేశే ,యస్యాం కస్యాఞ్చిచ్చ జాతౌ జాతేన
యేన కేనాపి మానవేన సంస్కృతభాషాయా అధ్యయనాధ్యాపనాదినా,

సమ్పాదనప్రకాశనాదినా  వా సేవా సమ్పాదితా, స సర్వోఽపి మానవోఽస్మాకం
మాననీయః,శ్లాఘనీయశ్చాస్తి  । తథాప్యనాదికాలాత్ప్రవృత్తాయా అస్యాః
సంస్కృతభాషాయాః సార్వకాలికః సేవావిధేరితిహాసశ్చతురాననాదపి
చతురతరేణ కేనచన కవినా కోవిదేన వా న సమ్పాదయితుం శక్యతే ఇతి
గతామేవ శతాబ్దీమాశ్రిత్యాయం   గ్రన్థః   సన్దృభ్యతే  । తత్రాపి  కాలో యథా
నిరవధిః, పృథివ్యపి తథా విపులేతి పృథివ్యాం భారతం వర్షం ,
భారతే వర్షే చ తదీయముక్తమాఙ్గం  జమ్బూసమేతం కాశ్మీరమేవావాలమ్బ్యాయం

సముపక్రమః  । సమస్తస్యాప్యస్య దేశస్య ప్రదేశోఽయం
మౌలిభూతోఽప్యద్యావద్యైర్నరైరుత్థాపితాభిర్విపద్భిరభిభూయమానోఽస్తీత్యస్మై   
స్వస్తయే , ఏనం ప్రతి  భారతాభిజన-జన-భావనాజాగరణాయ
చేత్ ఏవాయం శుభారమ్భః । క్రమశస్తు  కృత్స్నాయా అపి
సురసరస్వతీసేవాపరిపూతమృత్స్నాయా భువోఽస్యాం సంస్కృతోపహార్యాణాం
కార్యాణాం తత్కార్యకరాణాం చాయం విశద ఇతిహాసః ప్రస్తూయమాన  ఏవాస్తి ।
ఇతి

